
Жұмыста шығар қимасы квадрат және дөңгелек формалы соплолардан ағып
шығатын еркін ағыншалардың өстік жылдамдықтарының өзгерістері зерттелді және олар
бір-бірімен салыстырылды. Салыстырудан өстік жылдамдықтардың екі жағдайда да
бірдей екендігін көреміз. Шығар қимасы квадрат формалы соплодан таралатын
ағыншаның өстік жылдамдығының өзгерісі сыртқы акустикалық әсер бар кезде де
жасалынды. Эксперименттен көретініміз – дыбыс қысымының ағыншаның өстік
жылдамдығының өшу заңдылығына әсерінің жоқтығы.
Жұмыста, сонымен бірге, шығар қимасы квадрат формалы соплодан таралатын
ағыншаның көлденең қималарындағы жылдамдықтардың профильдері өлшенді. Тәжірибе
ағысқа сыртқы әсер түсірілген және түсірілмеген кездерде де жасалынды. Нәтижеден
көретініміздей, көлденең қималардағы жылдамдықтың профильдерінің универсалдылығы
екі жағдайда да 6 калибрден (х/b=6) басталады.
Эксперимент барысында зерттелетін сигналдардың уақыттық түзілулерінің сандық
формада тіркелуінің жүзеге асырылуы және олардың осциллографтың экранында
осциллограммалар түрінде қайта жаңғыртылуы зерттелді. Зерттеу мынаны көрсетеді.
Жылдамдықтың лездік пульсациясы сигналын созу осциллограммасына талдау
жасау жылдамдық тербелісінің нақты берілген жиіліктері бар екендігін көрсетеді.
Жылдамдықтың осы тербелістері бастапқы бөлімшеде еркін шекаралық қабаттағы
ірімасштабты дискреттік құйындардың пайда болу жиіліктерімен дәл келеді. Ағыстың
бойымен төмен соплоның шығар қимасынан алыстаған сайын бірінші реттік құйындардың
бір-бірімен әсерлесуі және олардың осының негізінде іріленуі нәтижесінде үлкен
амплитудалы төменгі жиіліктегі жылдамдықтар тербелісі пайда болады. Сонымен қатар,
олардың фонында бірінші реттік құйындармен түсіндірілетін жоғарғы жиіліктегі
жылдамдықтардың жиіліктері сақталады.
Жұмыста шығар қимасы квадрат формалы соплодан ағып шығатын ағыншаның
өткінші бөлімшесіндегі, әр түрлі көлденең қималардағы орташа температураның
мөлшерсіз профильдері өлшенді. Эксперимент көрсеткендей, көлденең қималардағы
температураның профильдерінің универсалдылығы негізгі бөлімшенің бас жағынан
басталып, аяғына дейін жалғасады.

